
TIJORAT BANKLARIDA MOLIYAVIY 
HISOBOTNI YURITISH: OʻZBEKISTONDAGI 
XUSUSIY AKSIYADORLIK BANKI 
«TRASTBANK» MISOLIDA
Toshmuhamedova Nozima Rustam qizi 
XAB «Trastbank» Amaliyot boshqarmasi 
Bek-ofis markazi 1-toifali mutaxassisi 
E-mail: nozimafazlitdinova1107@gmail.com 

Annotatsiya. Oʻzbekiston tijorat banklarida moliyaviy hisobotni Xalqaro moliyaviy hisobot standartlari 
(XMHS) asosida shakllantirish va uni takomillashtirish masalalari tadqiq etilgan. Tadqiqot obyekti sifatida 
Xususiy aksiyadorlik banki «Trastbank» hamda uning shoʻba korxonasining 2023–2024-yillardagi 
konsolidatsiyalashgan moliyaviy hisobotlari tahlil qilingan. Bank aktivlari, kredit portfeli, mijozlar depozitlari, 
majburiyatlari, kapitali, foizli va komission daromadlari hamda sof foydasi dinamikasi baholangan. Shuningdek, 
IFRS 9 talablari asosida kutilayotgan kredit zararlarini baholash, ichki nazorat tizimini takomillashtirish, ichki 
va tashqi audit oʻrtasidagi hamkorlikni kuchaytirish, riskka asoslangan audit, uzluksiz audit hamda maʼlumotlar 
tahlili texnologiyalarini joriy etishga doir ilmiy-amaliy takliflar ishlab chiqilgan.

Kalit soʻzlar: tijorat banki, moliyaviy hisobot, XMHS, IFRS 9, audit, ichki audit, tashqi audit, kutilayotgan 
kredit zararlari, riskka asoslangan audit, raqamli audit, «Trastbank».

Abstract. The formation of financial reporting in commercial banks of Uzbekistan in accordance with 
International Financial Reporting Standards (IFRS) and approaches to its further improvement are examined. 
The consolidated financial statements of Private Joint-Stock Bank Trustbank and its subsidiary for 2023–2024 
serve as the empirical basis of the study. The analysis covers the dynamics of assets, loan portfolio, customer 
deposits, liabilities, equity, interest income, fee and commission income, and net profit. Particular attention 
is devoted to the assessment of expected credit losses under IFRS 9, the enhancement of internal control 
systems, the strengthening of cooperation between internal and external audit, the implementation of risk-
based and continuous auditing, and the application of data analytics technologies.

Keywords: commercial bank, financial reporting, IFRS, IFRS 9, audit, internal audit, external audit, 
expected credit losses, risk-based auditing, continuous auditing, data analytics, Trustbank.

Аннотация. Исследованы вопросы формирования финансовой отчётности коммерческих банков 
Узбекистана в соответствии с Международными стандартами финансовой отчётности (МСФО) и 
направления её совершенствования. Эмпирической базой исследования послужила консолидированная 
финансовая отчётность Частного акционерного банка «Трастбанк» и его дочернего предприятия за 
2023–2024 годы. Проведён анализ динамики активов, кредитного портфеля, депозитов клиентов, 
обязательств, капитала, процентных и комиссионных доходов, а также чистой прибыли. Особое 
внимание уделено оценке ожидаемых кредитных убытков в соответствии с требованиями IFRS 9, 
совершенствованию системы внутреннего контроля, развитию взаимодействия внутреннего и внешнего 
аудита, внедрению риск-ориентированного и непрерывного аудита, а также использованию технологий 
анализа данных.

Ключевые слова: коммерческий банк, финансовая отчётность, МСФО, IFRS 9, аудит, внутренний 
аудит, внешний аудит, ожидаемые кредитные убытки, риск-ориентированный аудит, непрерывный аудит, 
анализ данных, «Трастбанк».

K I R I S H
Bank tizimida moliyaviy hisobot faqat buxgalteriya maʼlumotlarini umumlashtiruvchi hujjat emas, balki 

bankning moliyaviy barqarorligi, likvidligi, kapital yetarliligi, kredit riski va daromadliligini baholash uchun asosiy 
axborot manbai hisoblanadi. Tijorat banklarining moliyaviy hisobotlaridan aksiyadorlar, investorlar, omonatchilar, 
kreditorlar, davlat organlari, tashqi auditorlar hamda bank nazorati organlari foydalanadi. Bank operatsiyalarining 

murakkablashuvi, moliyaviy instrumentlar turlarining ko‘payishi, raqamli xizmatlar hajmining ortishi va xalqaro 
kapital bozorlariga integratsiyalashuv moliyaviy hisobotlar sifatini yanada oshirishni taqozo etmoqda. Xalqaro 
moliyaviy hisobot standartlarini tatbiq etish bank hisobotlarining shaffofligi, taqqoslanuvchanligi va ishonchliligini 
taʼminlashning asosiy yoʻnalishlaridan biri hisoblanadi.

Oʻzbekistonda banklar faoliyati Oʻzbekiston Respublikasining 2019-yil 5-noyabrdagi «Banklar va bank 
faoliyati toʻgʻrisida»gi O‘RQ-580-son1 Qonun, Markaziy bankning prudensial va hisobot talablari hamda ichki 
auditga doir normativ-huquqiy hujjatlar asosida tartibga solinadi. Amaldagi qonunchilik banklarda samarali 
korporativ boshqaruv, risklarni boshqarish, ichki nazorat hamda ichki audit tizimlarining samarali faoliyat 
yuritishini nazarda tutadi.

XAB «Trastbank» rasmiy veb-saytida yillik moliyaviy hisobotlar va mustaqil auditorlik hisobotlarini 
muntazam eʼlon qilib boradi. Bankning 2024-yil uchun konsolidatsiyalashgan moliyaviy hisoboti XMHS asosida 
tayyorlangan hamda mustaqil auditor tomonidan Xalqaro audit standartlariga muvofiq tekshirilgan.

M A V Z U G A  O I D  A D A B I Y O T L A R  S H A R H I
Moliyaviy hisobot sifati masalalariga bagʻishlangan ilmiy tadqiqotlarda axborotning ishonchliligi, dolzarbligi, 

taqqoslanuvchanligi va tushunarliligi asosiy sifat koʻrsatkichlari sifatida eʼtirof etiladi. Bank sohasida mazkur 
xususiyatlar alohida ahamiyat kasb etadi, chunki bank aktivlarining asosiy qismi kreditlar, qimmatli qogʻozlar 
hamda boshqa moliyaviy instrumentlardan tashkil topadi.

Banklar faoliyatida qoʻllaniladigan eng muhim Xalqaro moliyaviy hisobot standartlari (XMHS) quyidagilarni 
oʻz ichiga oladi:

● IFRS 9 — moliyaviy instrumentlarni tasniflash, baholash va kutilayotgan kredit zararlarini hisoblash; 
● IFRS 7 — moliyaviy instrumentlar boʻyicha risklar toʻgʻrisidagi axborotni ochib berish; 
● IFRS 13 — haqqoniy qiymatni baholash; 
● IAS 1 — moliyaviy hisobotlarni taqdim etish; 
● IAS 7 — pul oqimlari toʻgʻrisidagi hisobot; 
● IAS 12 — foyda soligʻi; 
● IAS 24 — bogʻliq tomonlar toʻgʻrisidagi axborotni ochib berish; 
● IFRS 10 — konsolidatsiyalashgan moliyaviy hisobotlar. 
Banklarning moliyaviy hisobotlarini audit qilish nuqtayi nazaridan ISA 315, ISA 330, ISA 500, ISA 540, ISA 

701 va ISA 705 standartlari muhim oʻrin tutadi. Jumladan, ISA 540 rahbariyat tomonidan amalga oshirilgan 
hisob-kitob baholari hamda ular bilan bogʻliq maʼlumotlarni tekshirish jarayonida qoʻllaniladi. ISA 701 esa 
auditorlik xulosasida eng muhim (kalit) audit masalalarini yoritish tartibini belgilaydi.

Banklarda audit samaradorligi faqat yil yakunida oʻtkaziladigan tashqi tekshiruv bilan cheklanmaydi. 
Zamonaviy yondashuvga koʻra, ichki audit, risk-menejment, komplayens (muvofiqlik xizmati), axborot xavfsizligi 
hamda tashqi audit faoliyatining oʻzaro uygʻunlashgan holda tashkil etilishi moliyaviy hisobotlarning sifati va 
ishonchliligini yanada oshirishga xizmat qiladi.

T A D Q I Q O T  M E T O D O L O G I YA S I
Tadqiqotda tizimli tahlil, qiyosiy tahlil, gorizontal tahlil, koeffitsiyentlar usuli, mantiqiy umumlashtirish, 

induksiya va deduksiya usullaridan foydalanildi. Empirik baza sifatida «Trastbank» hamda uning shoʻba 
korxonasining 2023–2024-yillar uchun konsolidatsiyalashgan moliyaviy hisobotlari, mustaqil auditorlik hisoboti, 
bankning korporativ axborotlari, shuningdek, Oʻzbekiston Respublikasi Markaziy bankining meʼyoriy hujjatlari 
hamda milliy qonunchilik hujjatlari olindi.

Moliyaviy koʻrsatkichlarning oʻsish surʼati quyidagi formula asosida hisoblandi:

Moliyaviy hisobotdagi ko‘rsatkichlar ming soʻmda taqdim etilgan. Tahlil natijalarini qulayroq ifodalash 
maqsadida maqolada ular milliard va trillion soʻm birliklarida keltirildi.

1	  Oʻzbekiston Respublikasining 2019-yil 5-noyabrdagi «Banklar va bank faoliyati toʻgʻrisida»gi O‘RQ-580-son Qonun: https://lex.uz/docs/-
4581969 

T A H L I L  V A  N A T I J A L A R
Tijorat banklarida moliyaviy hisobotni tatbiq etishning xususiyatlari
Tijorat banklarida moliyaviy hisobotni joriy etish sanoat yoki savdo korxonalari hisobotidan bir qator jihatlari 

bilan farq qiladi.
Birinchidan, bank balansining asosiy qismi moliyaviy aktivlar va moliyaviy majburiyatlardan iborat. Shu 

sababli ularni amortizatsiyalangan qiymat, haqqoniy qiymat yoki boshqa baholash kategoriyalariga ajratish 
muhim hisoblanadi.

Ikkinchidan, bank kredit portfeli bo‘yicha ehtimoliy zararlar yuz bergandan keyingina emas, balki prognoz 
maʼlumotlari asosida oldindan tan olinadi. IFRS 9 bo‘yicha kutilayotgan kredit zararlari modeli kredit riskidagi 
o‘zgarishlarni baholashni talab qiladi.

Uchinchidan, bank moliyaviy hisoboti buxgalteriya maʼlumotlari bilan cheklanmaydi. U kredit skoringi, 
qarz oluvchilar reytingi, makroiqtisodiy prognozlar, garov qiymati, to‘lov intizomi, valyuta va foiz riski haqidagi 
axborotlarni ham qamrab oladi.

To‘rtinchidan, banklarda hisobot maʼlumotlari ko‘p sonli axborot tizimlaridan shakllantiriladi. Kredit, depozit, 
plastik karta, valyuta, kassa, qimmatli qog‘ozlar hamda masofaviy xizmatlar bo‘yicha operatsiyalar yagona 
bosh kitobga to‘g‘ri integratsiya qilinishi zarur.

XMHSni tatbiq etish faqat buxgalteriya hisobini o‘zgartirish emas, balki maʼlumotlar arxitekturasi, risk-
menejment, axborot texnologiyalari, korporativ boshqaruv va ichki nazoratni qamrab oluvchi kompleks jarayon 
hisoblanadi.

XAB «Trastbank» moliyaviy ko‘rsatkichlari tahlili
XAB «Trastbank»ning 2024-yilgi konsolidatsiyalashgan moliyaviy hisobotiga ko‘ra, bank aktivlari 2023-

yilda 9,372 trln so‘mni tashkil etgan bo‘lsa, 2024-yilda 10,725 trln so‘mga yetgan. Mijozlarga berilgan kreditlar 
va avanslar 4,823 trln so‘mdan 5,694 trln so‘mga, investitsion moliyaviy aktivlar esa 857,6 mlrd so‘mdan 1,503 
trln so‘mga oshgan.

Jadval maʼlumotlari bank aktivlarining 14,4 foizga o‘sganini ko‘rsatadi. Kredit portfelining 18,1 foizga 
o‘sishi bankning asosiy daromad keltiruvchi operatsiyalari kengayganligini anglatadi. Shu bilan birga, kredit 
portfelining o‘sishi kredit riskini samarali boshqarish hamda IFRS 9 bo‘yicha kutilayotgan kredit zararlarini 
baholashga qo‘yiladigan talablarning ahamiyatini yanada oshiradi. Investitsion moliyaviy aktivlarning 75,3 
foizga ko‘payishi bank aktivlarini diversifikatsiya qilish tendensiyasini aks ettiradi. Shu bilan birga, bunday o‘sish 
qimmatli qog‘ozlarni tasniflash, haqqoniy qiymatda baholash hamda bozor riski bo‘yicha axborotni ishonchli aks 
ettirishni audit qilishning dolzarbligini yanada kuchaytiradi.

Mijozlar depozitlari 10,3 foizga o‘sgan. Bu bankning resurs bazasi kengayganini ko‘rsatadi. Shu bilan 
birga, depozitlarning muddat va valyuta tarkibini likvidlik riski nuqtayi nazaridan muntazam monitoring qilib 
borish muhim hisoblanadi. Bank kapitalining 30,5 foizga o‘sishi aktivlar o‘sish surʼatidan yuqori bo‘lgan. 
Natijada bankning moliyaviy buferi hamda yuzaga kelishi mumkin bo‘lgan zararlarni qoplash imkoniyati yanada 
mustahkamlangan.

1-jadval 
«Trastbank»ning asosiy moliyaviy holat ko‘rsatkichlari2

Ko‘rsatkich 2023-yil, mlrd so‘m 2024-yil, mlrd so‘m O‘zgarish, %
Jami aktivlar 9 371,8 10 724,7 14,4

Pul mablag‘lari va ularning 
ekvivalentlari 2 536,5 2 390,2 –5,8

Boshqa banklardan 
olinadigan mablag‘lar 200,0 159,7 –20,2

Mijozlarga berilgan kredit va 
avanslar 4 822,6 5 694,4 18,1

Investitsion moliyaviy aktivlar 857,6 1 503,5 75,3

Asosiy va nomoddiy aktivlar 417,8 519,7 24,4
Jami majburiyatlar 7 328,0 8 057,4 10,0
Mijozlar depozitlari 6 829,9 7 536,2 10,3

Boshqa qarz mablag‘lari 190,7 401,6 110,6
Jami kapital 2 043,8 2 667,3 30,5

2	  Manba: Muallif hisob-kitoblari, «Trastbank»ning 2024-yilgi konsolidatsiyalashgan moliyaviy hisoboti asosida.

Kapital va majburiyatlar tarkibi
2023-yilda kapitalning aktivlardagi ulushi taxminan 21,8 foizni, 2024-yilda esa 24,9 foizni tashkil etgan. 

Majburiyatlarning aktivlardagi ulushi mos ravishda 78,2 foiz va 75,1 foiz bo‘lgan.
Bu holat bankning kapitallashuv darajasi yaxshilanganini ko‘rsatadi. Mazkur ko‘rsatkich regulyativ kapital 

yetarliligi koeffitsiyenti bilan aynan bir xil emas. Regulyativ kapital yetarliligi koeffitsiyentini hisoblashda riskka 
tortilgan aktivlar hamda Markaziy bankning prudensial talablari qo‘llaniladi.

Bankning moliyaviy natijalari tahlili
2024-yilda bankning sof foizli daromadi 1,164 trln so‘mni tashkil etgan. 2023-yilda ushbu ko‘rsatkich 1,080 

trln so‘m bo‘lgan. Komission daromadlar 264,7 mlrd so‘mdan 336,5 mlrd so‘mga, sof foyda esa 690,8 mlrd 
so‘mdan 755,4 mlrd so‘mga oshgan.

2-jadval 
«Trastbank»ning daromad va xarajat ko‘rsatkichlari3

Ko‘rsatkich 2023-yil, mlrd so‘m 2024-yil, mlrd so‘m O‘zgarish, %
Samarali foiz usulida hisoblangan foizli 

daromad 1 046,4 1 254,2 19,9

Boshqa foizli daromadlar 211,0 319,2 51,3
Sof foizli daromad 1 080,2 1 163,9 7,7

Kredit zararlari uchun rezerv 76,0 74,6 –1,8
Komission daromadlar 264,7 336,5 27,1
Komission xarajatlar 59,0 98,9 67,7
Soliqqa qadar foyda 814,8 888,2 9,0

Maʼmuriy va boshqa operatsion xarajatlar 568,4 658,5 15,9
Sof foyda 690,8 755,4 9,4

Sof foydaning 9,4 foizga o‘sishi bank faoliyati ijobiy natija berganini ko‘rsatadi. Shu bilan birga, maʼmuriy 
va boshqa operatsion xarajatlar 15,9 foizga, yaʼni sof foydaga nisbatan yuqoriroq surʼatda oshgan. Shu sababli 
xarajatlar samaradorligini nazorat qilish hamda avtomatlashtirish orqali operatsion xarajatlarni optimallashtirish 
muhim hisoblanadi. Komission daromadlar 27,1 foizga oshgan bo‘lsa, komission xarajatlar 67,7 foizga 
ko‘paygan. Mazkur ko‘rsatkich to‘lov tizimlari, xalqaro kartalar, korrespondentlik xizmatlari hamda boshqa 
komission operatsiyalar tannarxini alohida tahlil qilishning dolzarbligini ko‘rsatadi.

Rentabellik ko‘rsatkichlari
Bankning sof foydasi va o‘rtacha aktivlari asosida aktivlar rentabelligi hisoblandi:

2024-yil uchun:

Kapital rentabelligi quyidagi formula asosida hisoblandi: 

Hisoblangan ko‘rsatkichlar bankning yuqori daromadlilik darajasiga ega ekanini ko‘rsatadi. Biroq 
mazkur ko‘rsatkichlar konsolidatsiyalashgan moliyaviy hisobot maʼlumotlari asosida soddalashtirilgan usulda 
hisoblangan bo‘lib, bankning regulyativ yoki ichki boshqaruv hisobotlarida qo‘llaniladigan metodologiyadan farq 
qilishi mumkin.

3	  Manba: Muallif hisob-kitoblari.

IFRS 9 bo‘yicha kutilayotgan kredit zararlari auditi
IFRS 9 talablariga muvofiq moliyaviy aktivlar uch bosqichga ajratiladi.
1-bosqich — kredit riski dastlabki tan olish paytidan boshlab sezilarli darajada oshmagan aktivlar. Ushbu 

aktivlar bo‘yicha 12 oylik kutilayotgan kredit zararlari hisoblanadi.
2-bosqich — kredit riski sezilarli darajada oshgan, biroq aktiv kredit qadrsizlanishi holatiga o‘tmagan 

aktivlar. Ular bo‘yicha aktivning butun amal qilish muddati davomida kutilayotgan kredit zararlari hisoblanadi.
3-bosqich — kredit qadrsizlangan aktivlar. Ular bo‘yicha butun amal qilish muddati uchun kutilayotgan 

kredit zararlari tan olinadi hamda foiz daromadini hisoblash usuli o‘zgaradi.
Kutilayotgan kredit zararining soddalashtirilgan modeli quyidagicha ifodalanadi:
ECL = PD × LGD × EAD × DF
● PD — defolt ehtimoli; 
● LGD — defolt yuz bergandagi zarar ulushi; 
● EAD — defolt paytidagi kredit ekspozitsiyasi; 
● DF — diskontlash omili. 
Auditor mazkur parametrlarni faqat arifmetik jihatdan emas, balki maʼlumotlar manbasi, model 

metodologiyasi, tarixiy davr, makroiqtisodiy ssenariylar hamda boshqaruv tuzatishlari nuqtayi nazaridan ham 
tekshirishi zarur.

Moliyaviy hisobotni tatbiq etishdagi asosiy masalalar
1. Milliy hisob va XMHS maʼlumotlari o‘rtasidagi farqlar
Banklar kundalik operatsiyalarni milliy hisob qoidalari hamda Markaziy bank hisobvaraqlar rejasi asosida 

yuritishi mumkin. XMHS bo‘yicha hisobotni shakllantirishda esa transformatsiya yozuvlari, qayta tasniflash 
va baholash tuzatishlari talab etiladi. Mazkur jarayon qo‘l mehnatiga ortiqcha bog‘liq bo‘lgan hollarda xatolar 
yuzaga kelishi, maʼlumotlarning takroran kiritilishi hamda hisobotni tayyorlash muddatining uzayishi ehtimoli 
ortadi.

2. Maʼlumotlar sifati
IFRS 9 modellari uchun bir necha yillik ishonchli tarixiy maʼlumotlar talab etiladi. Kredit tarixi, to‘lov 

kechikishlari, garovlar, restrukturizatsiya hamda defoltlar haqidagi maʼlumotlar to‘liq bo‘lmagan hollarda rezerv 
hisob-kitobining aniqligi pasayishi mumkin.

3. Makroiqtisodiy prognozlarni tanlash
Kutilayotgan kredit zararlari modeli kelajakka yo‘naltirilgan maʼlumotlarni talab qiladi. Yalpi ichki mahsulotning 

o‘sishi, inflyatsiya, valyuta kursi, foiz stavkalari hamda ishsizlik kabi ko‘rsatkichlar bo‘yicha asosiy, ijobiy va 
salbiy ssenariylar ishlab chiqilishi lozim.

4. Ekspert mulohazasining yuqori ulushi
Kredit riskining sezilarli darajada oshishi, garov qiymati, qarzdorning moliyaviy ahvoli hamda boshqaruv 

tuzatishlarini baholashda ekspert mulohazasi muhim o‘rin tutadi. Shu bois mazkur baholash jarayonida auditorlik 
risklarini samarali boshqarishga alohida eʼtibor qaratiladi.

5. Axborot tizimlarining integratsiyasi
Bankdagi turli dasturlardan maʼlumotlarni XMHS hisobot tizimiga avtomatik va to‘liq uzatish taʼminlanmagan 

hollarda maʼlumotlar o‘rtasida nomutanosiblik yuzaga kelishi mumkin.
6. Malakali kadrlarni tayyorlash
XMHS, audit, risk-menejment, statistik modellashtirish hamda axborot texnologiyalarini bir vaqtning o‘zida 

puxta tushunadigan mutaxassislarni tayyorlash dolzarb vazifalardan biri hisoblanadi. Markaziy bank ham 
banklarda XMHSni joriy etish va mutaxassislarning xalqaro malakasini oshirish masalalari bo‘yicha professional 
tashkilotlar bilan hamkorlikni izchil kuchaytirib bormoqda.

Moliyaviy hisobot sifati indeksini joriy etish
Bankning moliyaviy hisoboti sifatiga kompleks baho berish uchun quyidagi indeks taklif etiladi:

MHSI=0,25I+0,20T+0,20N+0,15A+0,10M+0,10O

bu yerda:
● I — axborotning ishonchliligi; 
● T — hisobotning o‘z vaqtida tayyorlanishi; 
● N — ichki nazorat samaradorligi; 
● A — avtomatlashtirish darajasi; 
● M — XMHS bo‘yicha mutaxassislar malakasi; 
● O — axborotni ochib berishning to‘liqligi. 

Har bir element 0 dan 100 ballgacha baholanadi. Yakuniy indeks quyidagicha talqin qilinishi mumkin:

Indeks Baho

85–100 Yuqori sifat

70–84 Yaxshi

55–69 Qoniqarli

40–54 Takomillashtirish talab etiladi

0–39 Yuqori risk

Mazkur indeks bank rahbariyati hamda Audit qo‘mitasiga moliyaviy hisobotni tayyorlash jarayonidagi zaif 
nuqtalarni tizimli ravishda aniqlash va ularni takomillashtirish bo‘yicha asoslangan boshqaruv qarorlarini qabul 
qilish imkonini beradi.

X U L O S A  V A  T A K L I F L A R
Tadqiqot natijalari «Trastbank»da 2024-yil davomida moliyaviy ko‘rsatkichlar ijobiy dinamikaga ega 

bo‘lganini ko‘rsatdi. Bank aktivlari 14,4 foizga, kredit portfeli 18,1 foizga, mijozlar depozitlari 10,3 foizga 
va kapital 30,5 foizga o‘sgan. Sof foyda 755,4 mlrd so‘mga yetib, 9,4 foizga ko‘paygan. Bank aktivlari va 
operatsiyalari hajmining o‘sishi moliyaviy hisobotni tayyorlash hamda audit qilish jarayoniga yangi talablarni 
qo‘ymoqda. Ayniqsa, IFRS 9 bo‘yicha kutilayotgan kredit zararlarini hisoblash tashqi auditning muhim va 
ustuvor yo‘nalishlaridan biri hisoblanadi. Bankning 2024-yilgi tashqi audit hisobotida ham kredit zararlari 
bo‘yicha rezerv muhim audit masalasi sifatida eʼtirof etilgan.

Moliyaviy hisobot auditini yanada takomillashtirish maqsadida raqamli texnologiyalar, maʼlumotlar tahlili, 
uzluksiz audit, modellarni mustaqil validatsiya qilish hamda riskka asoslangan ichki auditni keng joriy etish 
maqsadga muvofiq hisoblanadi.

Taklif etilgan chora-tadbirlar amalga oshirilishi natijasida:
● moliyaviy hisobotdagi xatolarni erta aniqlash imkoniyati kengayadi; 
● audit xarajatlari va tekshiruv muddatlari qisqaradi; 
● kredit risklarini baholash sifati yanada oshadi; 
● ichki nazorat va korporativ boshqaruv tizimi mustahkamlanadi; 
● aksiyadorlar, omonatchilar va investorlarning bankka bo‘lgan ishonchi yanada ortadi; 
● tashqi auditorga taqdim etiladigan maʼlumotlarning ishonchliligi yanada oshadi. 

